
BAB III 

MÉTODEU PANALUNGTIKAN 

 

Métodeu panalungtikan mangrupa cara panalungtik pikeun ngumpulkeun data 

panalungtikanana. Dina ieu panalungtikan digunakeun pamarekan kualitatif kalawan 

métodeu déskriptif, ku cara ngadéskripsikeun data fakta nu satuluyna dianalisis. Data 

nu didéskripsikeun ngeunaan sikep basa penyiar nu aya di AKTV positif atawa 

négatif. 

Arikunto (2013, kc. 3) métodeu deskriptif nyaéta métodeu panalungtikan nu 

ngadeskripsikeun jeung medar naon-naon nu aya tur lumangsung di lapangan atawa 

wilayah nu tangtu, misalna kaayaan, kondisi, situasi, kajadian, kagiatan, jrrd. 

Pamarekan kualitatif digunakeun dina nganalisis data nu teu bisa diukur atawa 

diitung ku angka. Ieu pamarekan digunakeun lantaran miboga sipat leuwih subjektif. 

Dina ngagunakeun pamarekan kualitatif kalawan métodeu déskriptif kabagi 

kana opat lengkah nyaéta: 1) ngumpulkeun data; 2) nganalisis data; 3) napsirkeun 

data; jeung 4) nyieun kacindekan (Suyanto & Sutinah, 2006, kc. 80). 

3.1 Desain Panalungtikan 

Desain panalungtikan hartina rarancang bagan nu ngadeskripsikeun léngkah-

léngkah panalungtikan. Desain dina ieu panalungtikan ngawengku nangtukeun 

masalah, ngarumuskeun masalah, nangtukeun jeung nyieun instrumen panalungtikan, 

ngumpulkeun data, ngadeskripsikeun data jeung nyieun kacindekan. Desain dina ieu 

panalungtikan bisa dibagankeun saperti ieu di handap. 

3.2 Sumber Data Panalungtikan 

Sumber data dina panalungtikan nyaéta penyiar AKTV. Data nu 

dibeunangkeun dina ieu panalungtikan ngaliwatan hasil angket ka penyiar AKTV. 

Sumber datana disebut réspondén nyaéta jalma nu ngajawab patalékan ti panalungtik 

boh dina wangun lisan atanapi tulisan (Arikunto, 2013, kc. 172). Jumlah réspondén 

tina kurang leuwih 18 program acara nu aya di AKTV nyaéta 26 urang, 14 awéwé 

jeung 12 lalaki. Lamun dipaluruh sacara leuwih teleb jumlah penyiar nu aya di 

AKTV kaitung loba pisan, ngan ku sabab loba program acara anu geus ditutup sarta 

loba program acara nu anyar ngabalukarkeun gunta-gentina éta penyiar. Tempat nu 

dilakukeun dina ieu panalungtikan nyaéta di sekretariat AKTV, pernahna di Jalan 

Pabrik Aci No. 415 Ruko Cimahi Square B-03/05, Cimahi 40525. 

3.3 Téhnik Ngumpulkeun Data 

Téhnik ngumpulkeun data nyaéta téhnik atawa cara nu dipaké ku panalungtik 

pikeun ngumpulkeun data. Dina panalungtikan, téhnik nu dianggap cocog pikeun 

ngumpulkeun data ngawengku téhnik angkét jeung obsérvasi. 

3.3.1 Téhnik Angkét 

Nurutkeun Riduwan (2011, kc. 25) angkét nyaéta daptar patalékan nu 

dibérékeun ka objék panalungtikan pikeun méré réspon luyu jeung data nu 

dipikahayang. 

Léngkah-léngkahna saperti ieu di handap. 

a. Ngajéntrékeun maksud jeung tujuan ka réspondén. 

b. Méré jeung ngeusian angkét sacara langsung ka réspondén pikeun 

meunangkeun data nu dipikahayang, luyu jeung pedoman angkét nu geus 

disiapkeun. 

c. Méré aprésiasi jeung tawis nuhun ka réspondén. 

d. Nyusun data hasil angkét sarta idéntitas ti unggal réspondén. 

3.3.2 Téhnik Obsérvasi 

Nurutkeun Riduwan (2011, kc. 30) obsérvasi nyaéta kagiatan némpo atawa 

niténan kagiatan sacara langsung ka objék panalungtikan sacara leuwih deukeut. 

Téhnik obsérvasi nu dilakukeun ku panalungtik dina ieu panalungtikan nyaéta niténan 

sacara langsung prosés siaran penyiar AKTV nu antukna bisa apal kana kaayaan 

pamakéan basa Sunda. 

Dina ngalaksanakeun ieu panalungtikan, pikeun meunangkeun data ku cara 

téhnik obsérvasi aya sababaraha hal nu kudu ditataharkeun saméméhna. 

Léngkah-léngkahna saperti ieu di handap. 

a) Ngalakukeun survéy ka AKTV salaku tempat objék panalungtikan. 

b) Ngajéntrékeun maksud jeung tujuan panalungtikan ka pihak nu kalibet kana 

ieu panalungtikan. 

c) Ngumpulkeun data administrasi ngeunaan AKTV. 

d) Ngadokuméntasikeun. 

e) Nyadiakeun instrumén panalungtikan kaasup pedoman wawancara pikeun 

meunangkeun data nu dipikahayang. 

 

3.4 Instrumén Panalungtikan 

Instrumén panalungtikan nyaéta alat nu digunakeun ku panalungtik dina 

ngumpulkeun data, sangkan éta panalungtikan leuwih éféktif jeung sistematis 

(Arikunto, 2013, kc. 203). 

Alat nu dipaké dina ieu panalungtikan nyaéta. 

a) Alat Rekam 

Alat rekam nu digunakeun dina ieu panalungtikan mangrupa handphone tipe 

Redmi 4A nu miboga pungsi pikeun ngarekam jawaban-jawaban ti pertelaan 

nu diajukeun. 

b) Kaméra 

Kaméra nu digunakeun dina ieu panalungtikan nyaéta kamera nu aya dina 

handphone Redmi 4A kalayan spesifikasi kaméra hareup 13 MP jeung kaméra 

tukang 5 MP. Ieu kaméra pungsina pikeun ngadokuméntasikeun sagala 

kagiatan dina wangun poto atawa vidéo.  

c) Padoman Angkét 

Padoman angkét eusina ngeunaan pertelaan nu ditanyakeun ka réspondén dina 

wangun patalékan. Angkét disebar ngaliwatan média sosial dina link 

bit.ly/angketskripsisikepbasa. 

Di handap mangrupa kisi-kisi padoman angkét 

Tabél 3.1 

Kisi-Kisi Pedoman Angkét 

No. Komponén Sub Komponén No. Soal 

1. Pola ngagunakeun 

basa 

a. Kognitif (kapercayaan atawa 

kayakinan dina ngagunakeun 

basa) 

b. Aféktif (sikep dina ngagunakeun 

basa) 

c. Konatif (kaayaan atawa kagiatan 

anu disanghareupanana) 

No. 2, 3 

jeung 4 

2. Kasatiaan basa 

(language loyalty) 

Tarékah ngagunakeun basa Sunda 

dina kahirupan sapopoé 

No. 4A 

(1-10) 

3. Kareueus basa 

(language pride) 

Salaku lambang idéntitas hiji 

kelompok masarakat 

No. 4B 

(1-10) 

4. Kasadaran ayana 

norma basa 

(awareness of the 

norm) 

Pentingna tetekon basa dina 

komunikasi sapopoé 

No. 4C 

(1-10) 

5. Faktor nu 

mangaruhan kana 

sikep basa 

Dipaluruh sacara babarengan tina 

kasatiaan basa, kareueus basa, 

jeung kasadaran ayana norma basa. 

No. 2, 3, 

jeung 4 

3.5 Analisis Data 

Data nu geus kakumpul tina hasil panalungtikan dianalisis ngaliwatan 

téhnik analisis unsur langsung kalawan diukur ngagunakeun skala likert nu 

satuluyna didéskripsikeun. Anu didéskripsikeunna nyaéta sikep basa penyiar 

AKTV kana basa Sunda. Skala likert mangrupa tehnik ngukur sikep dimana 

subyék dititah némbongkeun tingkat satuju atawa henteuna kana unggal pertélaan 

(Juliansyah, 2011, kc. 128). Ieu skala dibagi jadi lima kategori nyaéta, SP (Satuju 

Pisan), S (Satuju), B (Biasa-Biasa), TS (Teu Satuju), jeung TSP (Teu Satuju 

Pisan). Léngkah-léngkah nu dilaksanakeun dina ngolah data panalungtikan saperti 

ieu di handap. 

a) Niténan deui data nu geus kakumpulkeun. 

b) Nyatet sakabéh data tina angket jeung hasil obsérvasi. 

c) Nyieun papasingan data dumasar kana bagian per bagian tina pedoman angkét 

ngeunaan sikep basa penyiar AKTV. 

d) Nganalisis jeung ngadéskripsikeun data dumasar kana rumusan masalah. 

e) Nyieun kacindekan tina panalungtikan nu geus dilaksanakeun. 

 

 


